
  Пётр Фёдаравіч Лысенка – беларускі археолаг. Доктар гістарычных навук 

(1988), прафесар (1993), лаўрэат Дзяржаўнай прэміі Рэспублікі Беларусь (2002). 

Аўтар звыш 110 навуковых прац, некалькіх манаграфій. 

Нарадзіўся Пётр Лысенка ў вёсцы Зарачаны Полацкага раёна Віцебскай 

вобласці. Школьнікам пераехаў з бацькамі ў горад Пінск. У 1953 годзе скончыў 

Мінскі педагагічны інстытут. З 1964 года працуе ў Інстытуце гісторыіі Акадэміі 

навук Беларусі : старэйшы навуковы супрацоўнік, загадчык сектара  сярэднявечнай 

археалогіі, загадчык аддзела археалогіі сярэднявечча, галоўны навуковы 

супрацоўнік гэтага аддзела.  

       Пётр Фёдаравіч вывучаў курганы ХІ – ХІІ стагоддзяў, старажытныя гарады : 

Тураў, Бярэсце, Пінск, Слуцк, Давыд-Гарадок, Клецк, Рагачоў, Мазыр, Мінск. 

Прыйшоў да высновы, што Брэст заснаваны дрэгавічамі. Упершыню дзеля 

драўлянай бытавой архітэктуры Старажытнай Русі выявіў у Брэсце жылыя 

пабудовы  на 12 – 13 вянцоў з аконнымі праёмамі і нават фрагментамі даху. 

Вынікам даследванняў стала адкрыццё ўнікальнага археалагічнага музея “Бярэсце”. 

       На раскопках у Тураве археолагам былі выяўлены рэшткі старажытнага храма, 

як мяркуецца, разбураныя землятрусам у ХІІІ стагоддзі.  

       У 2006 годзе пры капанні катлавана на тэрыторыі Брэсцкай крэпасці былі 

знойдзены астанкі касцей жывёл. Прафесар Лысенка вырашыў правесці раскопкі. У 

зямлянцы была выяўлена глінабітная печ, у якой захаваліся чарапкі глінянага 

гаршка, якія датуюцца апошняй трэццю   X стагоддзя. Такім чынам, на практыцы 

ўдалося даказаць існаванне Брэста яшчэ ў Х стагоддзі. 

         Пятра Фёдаравіча Лысенка называюць Калумбам старажытнага Бярэсця і 

лоцманам тураўскай ладдзі. А ён заўсёды гатовы прызнавацца ў каханні гораду над 

Пінай. “Мне пашанцавала бачыць Пінск розным,  – гаворыць  Пётр Фёдаравіч. – У 

пасляваенныя гады, калі быў школьнікам, застаў яго местачковым; у 70 – 80-я гады 

стаў сведкам эканамічнага роста гораду; вывучаў старажытны Пінск у 

археалагічных экспедыцыях, адкрываючы, здаецца, назаўсёды захаваныя яго 

драўляныя маставыя, прадметы побыту ХІ – ХІІІ стагоддзяў”.  

        У навуку Пятра Лысенка прывяло студэнцкае захапленне старажытнарускімі 

летапісамі. Князі, войны, гарады… Вось і Пінск узгадваецца пад 1097 годам. А ці 

той гэта Пінск? А калі той, то як даказаць? Пытанні, адказы на якія могуць даць 

аналіз тэкстаў, тапаграфія, правядзенне раскопак. Іншымі словамі, вывучэнне 

пісьменных крыніц і матэрыяльнай культуры. Прычым археалогія – гэта асаблівая 

кніга, якая чытаецца толькі адзін раз.  

        Пачатак пошукавай дзейнасці П.Ф. Лысенка не толькі супаў са станаўленнем 

фундаментальнай беларускай археалогіі, але і з перыядам, калі гарады сталі 

актыўна забудоўвацца. Літаральна пад каўшамі экскаватараў давялося працаваць у 

Пінску атраду археалагічнай экспедыцыі пад кіраўніцтвам Лысенка.  Сабраныя 

тады звесткі дапамаглі ўзнавіць аблічча горада першых стагоддзяў яго існавання.  

Тым не менш, Пётр Фёдаравіч ставіў перад сабой больш масштабныя задачы – 

вывучэнне старажытных пасяленняў Палесся. Гэта стала тэмай дысертацыі, у 

працяг якой была напісана кніга “Города Туровской земли” (Мн., 1974). Асобнае, 

доўгачаканае выданне, прысвечанае Пінску, з’явіцца намнога пазней. (кніга 

“Древний Пинск. XI – XIII вв.”; Мн, 1997).  Гэта быў падарунак ужо знакамітага 



 

 

пінчаніна, доктара гістарычных навук, прафесара, загадчыка аддзелам археалогіі 

сярэдневяковага перыяду Нацыянальнай акадэміі навук, да 900-годдзя горада, які 

ён называе родным.  

        Сёння без прац П.Ф. Лысенка ў галіне археалогіі і гістарычнай тапаграфіі не 

ўяўляецца гісторыя Палескага края. У Брэсце і Тураве выяўленыя ім помнікі 

старажытнасцей захаваны як археалагічныя музеі пад шклянымі купаламі.  

          І зараз Пётр Фёдаравіч не адыходзіць ад спраў. Ён з’яўляецца афіцыйным 

прадстаўніком інстытута гісторыі Нацыянальнай Акадэміі навук пры правядзенні 

земляных работ на тэрыторыі старога Пінска.  

          У 2011 годзе, пад час святкавання Дня горада, П.Ф.Лысенка было ўрачыста 

прысвоена званне “Ганаровы грамадзянін горада”.  Жыве Пётр Лысенка з сям’ёй у 

г. Мінску.  

